Antur yr Actau


Angel!
Actau pennod 6 adnod 8 i pennod 7 adnod 53
Wyt ti’n cofio Robbie Williams yn canu am angylion?  Mae’n dychmygu angel gwarcheidiol yn ei amddiffyn, a’i garu waeth beth sy’n digwydd iddo.
Yn Actau 6 adnod 15 cawn wybod fod gwyneb Steffan fel wyneb angel wrth iddo siarad am Dduw a Iesu – roedd Steffan yn siŵr fod Duw yn Iesu yn ei garu a’i fod gydag o waeth beth oedd yn digwydd iddo - ac roedd hynny i’w weld yn ei wyneb.  

Nid rhyw gymeriad wishi-washi, neis-neis oedd Steffan. Roedd yn gymeriad cryf iawn (dyn oedd â ffafr Duw arno a nerth Duw ar waith yn ei fywyd. Adnod 8).  Pan ddechreuodd rhai ddadlau yn erbyn Steffan... doedden nhw ddim yn gallu ateb ei ddadleuon. Roedd mor ddoeth, ac roedd yr Ysbryd Glân yn amlwg yn siarad trwyddo.     Buaswn i’n hoffi petawn i’n gallu ateb dadleuon pobl cystal â Steffan! Os ydyn ni’n trio dweud y gwir am Iesu wrth bobl, a ninnau ddim yn gwybod sut i ateb y dadleuon sy’n codi, dim ond un peth sydd i’w wneud – gweddïo a gofyn i Dduw am help!  
Fel sy’n digwydd yn aml, ar ôl methu ateb dadleuon Steffan gyda geiriau, dyma ei elynion droi at drais a chelwydd, a’i gyhuddo o gabledd.  Cwestiwn byr iawn oedd cwestiwn yr archoffeiriad "Ydy'r cyhuddiadau yma'n wir?" ond mae Steffan yn ateb gyda darlun cryno o hanes pobl Israel trwy’r canrifoedd!  Mae’n cyfeirio at Abraham, Joseff, Moses, Josua, Dafydd a Solomon – yn pwysleisio beth wnaeth Duw dros ei bobl, ac fel gwrthododd y bobl wrando.  Mae’n dweud wrth ei gynulleidfa “Dych chi mor benstiff! Dych chi fel y paganiaid – yn styfnig a byddar! Dych chi'n union yr un fath â'ch cyndadau! – byth yn gwrando ar yr Ysbryd Glân!” adnod 51.   
 Beth ydy dy ymateb di pan fydd rhywun yn dy alw’n benstiff neu’n styfnig?  Yn hollol! Aeth yr arweinwyr Iddewig yn wyllt gandryll. Doedden nhw ddim chwaith yn hoffi Steffan yn dadlau bod Duw ddim yn byw mewn adeiladau wedi eu codi gan ddynion!  Roedd hyn wrth gwrs ar ben y cyhuddiad eu bod nhw wedi lladd y Meseia!  Roedd yn rhaid rhoi stop ar Steffan ac mae adran nesaf llyfr yr Actau yn dweud fel cafodd Steffan ei ladd – y merthyr cyntaf yn hanes Cristnogaeth.  
Mae Steffan yn edrych yn ôl ar hanes yr Israeliaid ac yn gweld

a. Bod nhw wedi gwrthod Duw dro ar ôl tro

b. Bod nhw wedi cael cyfle arbennig iawn i adnabod Duw
c. Bod nhw wedi trio cyfyngu Duw i un adeilad – y Deml yn Jerwsalem

ch. Bod nhw wedi gwrthod gwrando ar y proffwydi (negeswyr Dduw)
d. Bod nhw wedi gwrthod y Meseia, Iesu Grist.

Ydy hyn yn wir amdanat ti?  

Wyt ti’n gwrthod Duw?  Wyt ti’n gwrthod dod i adnabod Duw yn Iesu Grist?  Wyt ti’n cau Duw i mewn i ryw gornel fach o fywyd?  Wyt ti’n gwrthod gwrando ar y bobl sy’n trio rhannu neges Duw, neu wyt ti’n gwrthod gwrando ar y Beibl?  

Beth am i ti wrando ar Steffan – a dechrau gwrando ar Dduw yn Iesu!

